
Maddi Noguera ataundarra musikaren mun-
duan bakarka hasi zen 2015ean eta orain 
Maddi taldeko gidaria da, 2017tik hona hain 
zuzen. 2015ean, folk eta indie kutsuko sei kan-
ta lasai biltzen dituen Ezagutu, onartu, maitatu 
bere lehen diskoa kaleratu zuen. Bilatu eta 
aurkitu duen bide berri batetik aurrera eginez, 
talde baten babesean, baina bere nortasuna 
galdu gabe plazaratu du aurtengo urrian Ying 
Yang bere bigarren lana.
 Teknikari lanetan aritu den Karlos Osi-
nagaren laguntza estimagarriarekin soinu 
indartsua gauzatu dute taldekideek, melodiak, 
leloak eta moldaketak ederki landu dituzte, 
eta diskoan entzun daitezkeen pop-rock ku-
tsuko kanta ederrak dira lan horren emaitza. 
Bateriak eta baxuak sortutako erritmo oinarri 
sendo baten gainean, gitarren akorde, marraz-
ki eta ukitu politak entzun daitezke, eta Mad-
diren abesteko modua nabarmentzen da, bere 
izaera.
 Harentzat kantak konposatzea terapia mo-
duko bat da, barruak husteko, Maddi Nogue-
rak berak onartu duenez, eta bere gogoetak, 
kezkak eta sentipenak kanten bidez azaltzen 
ditu, bere erara, ezkortasunean eta malkotan 
ito gabe. Azken batean, bizitzea bilaketa bat 
baita, mingotsa askotan, baina adore pixka 
batekin aurrera egiten saiatu behar baita, itxa-
ropena galdu gabe: “Desertuan bilatzen, loreak 
non diren bilatzen nabil gau eta egun, deser-
tuan ikasten; hotza badirudi ere bihotzean 
badu xarma, utziozu erakusten, altxorrak des-
kubritzen” (Ying Yang); “Mila zatitan inoiz ez 

apurtzeko, indarrez zaude orain, irribarrez 
distiratsu” (Nora); “Zurea omen den bidetik, 
noizbehinka zubiak eraiki, ziur zauden horren 
inguruan, ‘gai naiz’ errepikatuz” (Nahi gabe); 
“Desertu hila loratzen hasi zen, halako batean 
ernaldu egin zen” (Desertu hila).
 Diskoan entzun daitezkeen kantak aurten 
konposatu ditu, mimo handiz. Kanta horiek 
jendaurreko emanaldietan aurkezten hasi dira 
jadanik Maddi (ahotsa eta gitarra elektrikoa) 

eta bere taldekideak, 
eskarmentu handiko 
musikariak, trebeak 
beren tresnekin: Pitxu 
(gitarra elektrikoa), Ha-
ritz (baxua), eta Julen 
(bateria). n 

